
Gizentzea, arazo ala konponbide? 

Gure elikaduraren historia lau urratsetan, eta ondorioak 

Edorta Agirre 

El mono obeso (Crítica argit., Bartzelona 2005) eta antropologiazko beste obra interesgarri asko idatzi ditu Jose Enrique Campillo fisiologoak. Berari hartu diogu, pedagogiaz argituriko artikulu luze batetik, laburpen arin hau. 

Sarrera 

Gizakiaren organismoaren diseinua, geneetan kodeztaturik dagoena, milioika urteko eboluzio biologikoaren emaitza da. Giza genoma osoa, kasik, nekazaritza sortu aurreko eboluzioan osatu zen. Bera omen da egokiena, eboluzioaren etapa bakoitzean aurre egin behar izan diogun ingurune-aldaketei egokitzeko aukera eman diguna. Bestela esateko, «jaten duguna gara gu» esakune hura baino egokiago «gure arbasoek jan zutena gara gu» esamoldea da. 

Gizakiok, gosearen ume 

Paleoantropologiak eman dizkigun datuen arabera, gure arbasoak ez dira behin ere gogorrak izan: ez dugu atzapar edo letaginik eduki, indar handiegirik ere ez, abiadura handia hartzeko ez gara gauza izan sekula. Horrelako mugapen fisikoak izanik eta gure eboluzioa antzeztu den eszenategietan baliabide urriak izan direla jakinik, elikagaia eskuratzeko asabek sekulako ahaleginak egin beharko zituzten beti eta goseteak ohiko gertakizunak izango ziren, noski. 

Lau tartetan garatu da gure eboluzioa, aztarnek erakusten digutenez: lau etapa horietako bakoitzean aitzinekoen bizi-baldintzak eta, batez ere, beraien elikadura-ereduak seko aldatu ziren. 

Lehena: Miozenoaren amaiera eta Pliozenoaren hasiera bitartean (atzera begira, hamabost milioi eta sei milioi urte artean). Agertokia: mundu zabalaren gerriko zen baso tropikal, heze, epela. Elikagaia ugari dabil hor, landarezkoa batez ere (faunarik ere izango zen, noski; geu, tartean; lastima izango zen, bestela, oturuntza hartaz inor ezin gozatzea). 

Bigarrena: Orain lau bat milioi urte hasita, lehen asabak eboluzionatu zireneko oihan hezea suntsitzen hasia da. Urteko sasoi denetan fruta eta orri samurrez hornituriko harenak egin du: lurrean sustrai lakar eta landare idorrak jaten ikasi beharko. Eta pozik. Gabezia horri aurre egiteko, zutik jarri da gizakia. Orduantxe asmatu behar izan du «gosea» hitza, aurrerantzean maiz baliagarri izango duena. 

Hirugarrena: Klima aldatzearren, landarezkorik ezean, haragia. Edo okela. Duela bi milioi urte, landarezko elikagaia geroz eta urriago zebilenez, ur eta lehorreko piztiak mahairatu behar. Horri esker -Rouco zuzen dabil, ikusten?-, garuna handitu da. Bai, erraz: karniboroak di-da egiten du digestioa; herbiboroak, aldiz, alpapari zuku urriak erauzteko, sekulako heste luzea dauka eta horretara igortzen du odola, kaskora bidali ordez. 

Laugarrena: Geu (Homo sapiens sapiens izenekoa) gara bertan. Arbasoek duela berrehun bat mila urte Afrika utzi eta mundu zabalean hedatu dira, bertan bizi izan diren gainerako hominidoak baztertuz eta (seguruenik) suntsituz. Orain ehun mila urte Europa eta Asia kolonizatuta, izotz artean milaka urte bizi behar izan zuten, glaziazioetan: hor, dieta mediterraneorik, apenas. Kirolean jardun behar, arrantzan eta ehizan, tripa-zorriak baretzeko. 

Oraingoz, azken glaziazioa duela 15.000 urte amaituta, lurra agertu da lapatx tarteetatik: nekazaritza eta abeltzaintza abiatu dira. Ondoren, jakina, zibilizazioa. 

Laurak bat 

Milioika urte iraun duen zibilizazio horretako eskarmentuaz baliatuz, bizirik daudenek baldintza aldrebesetara egokitzen ikasi edo asmatu dute, onerako eginiko aldaketak metaturik. 

Baldintza ezin gogorrago haietan bizirik irauteko metabolismoa eta muskulatura egokitzea bideratu zion genotipoa landu zuen milioika urtez. Oparoaldian gantza eraginkortasun handiz metatzen zuen gorputzak eta urriteetan gordailu horretatik ez gastatzen ahalegintzen zen. Eboluzioan barrena ikasitako trebezia horri esker, «genotipo aurreztaile» deritzo. 

Eboluzio-diseinuaren desbideratzeak 

Genotipo aurreztaileak eboluzio-misioa luzaro eta ederki bete zuenez, emaitza geu gara. Milioika urtetan lege bakar gisa funtzionatu zuten plan haiek, ordea, atzo goizean aldatu ziren. 

Industri iraultzaren ondorio ugarietako batzuk kalterako izan ditugu: gure elikadurako ohiko karbohidratoen izaera aldatzea, gantzak ugaltzea eta bizitza erraztuko diguten makinak asmatzea, adibidez. 

Baina genotipo horrek ezin izan du eboluzionatu aspaldi honetan kultura eta nutrizio aldaketek agindutako erritmoan. Horregatik sedentarismoa, elikaduran kaloria, gantz saturatu eta xurgapen azkarreko karbohidrato gehiegi hartzeak milioika urteko eboluzioan zehar taxuturiko eredutik urrundu gaituzte: gaixotasun bihurtu dira. 

Beraz, genotipo aurreztailea duten gizakiei, naturarekin harmonian bizi badira, ariketa fisiko ugari eginez eta tamainako elikadura kontsumitzen badute, genotipoaren adierazpen zuzenak osasuna eta bizitza luzea emango dizkie opari. 

Esne-mamitan bizi diren gizakiei, behin ere zutik jartzen ez badira eta elikabide kaskarra egiten badute edo geneen okerreko adierazpena nozitzen badute, berriz, ugaritasunaren gaitzak suertatuko zaizkie: diabetesa, dislipemia, obesitatea, arterosklerosia, kardio-baskularrak, etc. 

Dena omen zegoen idatzia. 

